
Tusagassiuutilerineq C - 2022  

 

1. Ilinniartitsissutip inissisimanera 

Tagassiutilerinermi sammineqarput assilissat aalasut, kusanartulerinermut, attaveqartarnermut 

kulturimullu tunngasuni. Ilinniartitsissut assinut aalasanut atuagarsornermik-nalilersuinermik 

aamma sulinermik-tugassiutilerinermik pullaveqarneq. Ilinniartitsissummi assit aalasut 

nalilersornissaannut ilinniartut pisariaqartunik sakkussaqartinneqalertarput, taamaalilluni 

paasissutissat sunniinerillu tugassiuutinik atuisut takusartakkatik misigisinnaaniassammatigit 

nalilersorlugillu. Ilinniartitsissumi aamma filmini tv-milu tusagassiuutilerinnermut atatillugu 

takutsitseriaatsit paasisaqarfigineqartarput, taamaalillutik tamatigut, nutaaliorlutik 

qisuariaateqartarlutillu tusagassiuutinik atuisunngussallutik. 

 

2. Ilinniartitsissummi siunertat 

Ilisimasat piginnaasallu 

Ilinniartut suliaqarfimmi oqaatsit tunngaviusumillu taaguutit ilisimasaqarfigissavat 

atorsinnaallugillu, taamaalillutik pisuusaartitsinermi piviusunillu takutsinermi taakkulu 

ataatsimoortinneqartarneranni Kalaallit Nunaanni nunallu tamat akornanni tusagassiornerit 

tunngaviusumik nalilersorsinnaaniassammatigit, atugassuteqartilerlugit nalilerlugillu. 

Ilinniartut  tassunga atatillugu ajornartorsiutit tusagassiutit arlalipassuartigut uagutsinnut 

sunniisartut kingunerannik paasisaqassapput ajornartorsiutillu ilaatigut paasillugit. 

  

Ilikkagaqartarnermi sulinermilu piginnaasat 

Ilinniartut ilinniartitsissummi sulinerminni, tassunga ilanngullugit suliaqarfimmi teknikikkut 

suleriaatsit atorlugit, assit aalasut atorlugit namminersorlutik assigiinngiiaartumillu 

oqariartuuteqarsinnaassapput. Ilinniartut tassunga atatillugu ilaatigut ingerlaqqilluni 

ilinniagaqarnissaq eqqarsaatigalugu suliaqarfimmi nutaanik piginnaasaqalernissamut 

suliaqarfimmilu nutaanik ilisimasaqalernissamut tunuliaquteqassapput. 

 

Inuttut inuillu akornanni attaveqaqatigiittarnermi piginnaasat  

Ilinniartut suliaqarfimmik tunngaveqarlutik inuit attaveqaqatigiittarneranni suliaqarfimmi 

piginnaasaqarlutik peqataasinnaassapput aammalu filminik tv-millu peqataallutik, 

nutaaliorlutik qisuariaateqartarlutillu atuisuussapput. 

 

Kulturikkut inuiaqatigiillu akornanni piginnaasat 

Ilinniartut tusagassiuutit ingerlatsinerannik inuiaqatigiinnilu pingaaruteqassusiannik 

ilisimasaqassapput, taamaaliornikkut Kalaallit Nunaanni inuiaqatigiinni ineriartornermi 

namminersorlutik, peqataavillutik ilisimallugulu peqataanissamut tunngavissaqassallutik. 

 

3. Ilikkagassatut anguniakkat imarisaalu 

3.1 Ilikkagassatut anguniakkat 

Ilinniartut uku piginnaalissavaat: 

Atuagarsorneq nalilersuinerlu 

a) filminik tv-milu suliaqarnermik nalilersuinermut atatillugu filmiliornermi oqaatsini 

taaguutit atorsinnaassavaat, 

b) tunngaviusumik isiginnaagassiornermi periaatsit oqaluttuariaatsillu assigiinngitsut 

nassuiarsinnaassavaat, 

c) piviusut pisuusaartitallu ilisarnaatit nassuiarsinnaassavaat 

d) suliaqariaatsit takutitassiallu assigiinngitsut pingaarnerit paasisinnaassavaat 

e) filmimi tv-milu takusassiat atassuteqartissinnaassavaat. 

 

Suleriaaseq 

f) immiussinermi aaqqissuinermilu atortut atorsinnaassavaat, 

g) suleqatigiikkuutaarlutik tusagassiuunit takutitassiornissamik 

pilersaarusiorsinnaassapput ingerlatsisinnaassallutillu,  

h) takusassialernermik suliaqarnermi ingerlaarnerit assigiinngitsut nassuiarsinnaassavaat, 

i) tusagassiiutini takutitassialiornermi ingerlaffinnut atatillugu filmiliornermi taaguutit 

atorsinnaassavaat, 

j) oqariartuut imarisaanut anguniakkanullu naleqqussarsinnaassavaat, 

k) eqikkaalluni takussutissat aamma storyboardit suliarisinnaassavaat, 

l) pissanganartuliornermi periutsit tunngaviit atorsinnaassvaat aamma 

m) takusassiornerup ingerlanneqarnera namminerlu takusassiat nalilersuillutik 

isummerfigisinnaassavaat. 

  

3.2 Ilinniartitsissutip imarisai pingaarnerit 

Ilinniartitsissutip imarisai pingaarnerit ukuupput: 

a) filmiliornermi oqaatsini taaguutit, 

b) pissanganartuliornermi tunngaviusumik tunngaviit oqaluttuarnermilu pissutsit, 

c) piviusunik piviusuusaartitanillu takusassiuliornerit tunngaviusumik ilisarnaataat, 

d) suliaqariaatsit takusassiallu assigiinngitsut pingaarnerit 

e) takusassiornermik pilersaarusiorneq, tassunga ilanngullugit eqikkaalluni 

takussutissiorneq storyboardilu, 

f) immiussinermi tunngaviit aamma immiussinermi teknikki aamma 

g) aaqqissuinermi tunngaviit aamma aaqqissuinermi teknikki. 

 

3.3 Ilassutitut ilinniakkat 

Ilinniartut taamaallaat pingaarnertut ilinniakkat atorlugit ilikkagassatigut anguniakkat 

angusinnaassanngilaat. Ilikkagassatut anguniakkat angusinnaaniarlugit ilassutitut ilinniakkat 

pingaarnertut ilinniakkat atassuteqartilissavaat itisilerlugillu, suliaqarfimmilu paasisat 

annertusarlugit. Oqaluttuarisaanermi, kulturimi inuiaqatigiinni suliaqariaatsinilu pissutsit 

ilinniaritsinermut ilanngunneqassapput. 

 

4. Aaqqissuussineq 

4.1 Ilinniartitseriaatsimi periutsit 

a) Ilinniartitsinerni ilinniartut ilinniakkani qaffasissusiat ilisimasaallu 

aallaavigineqassapput. 

b) Ilinniartitsineq imatut aaqqissuunneqassaaq ilinniartitsisut ilinniartullu akornani 

ilikkagaqartarnermi oqaloqatigiittarnerattut sapinngisamik isikkulerlugu. 

c) Ilinniartitsineq imatut aaqqissuunneqassaaq ilinniartitseriaatsit assigiinngitsut 

paarlakaajaanneqassallutik. 

d) Ilinniartitsineq imatut aaqqissuunneqassaaq ilinniartut soqutigisaat pisariaqartitaallu 

isiginiarneqassallutik, taaamaalilluni ilinniartut ilinniartitsissutip 

pissanganartuuneranik, naleqquttuuneranik soqutiginartuuneranillu 

misigisaqarnissamut periarfissinneqassallutik. 

e) Ilinniartitsineq imatut aaqqissuunneqassaaq ilinniagaqarnerup ingerlanneqarnerani 

sammisanilu ineriartortitsinermi ilinniartitsissut siuariarfiussalluni, tassa 

ilinniartitsissummi oqaatsit oqariartaatsillu ineriartorfiussallutik, taamaalilluni 

ilinniartut namminneerlutik suliariaaseqarnissamik ajornakusoortunillu 

eqqarsartarnissamut piffissap ingerlanerani sungiusarneqassallutik. 

f) ilinniartitsineq imatut aaqqissuunneqassaaq inuiaqatigiinnut avatangiiserisanut 

annertunerpaamik attuumassuteqalersillugu.  

 

Tusagassitilerinermik ilinniartitseriaatsini pingaarluinnartumik tunngaviuvoq, 

ilinniartitsinerup teoretiskiusup-misissueqqissaarnerusup tigussaasumik-suliaqarfiusumik 

ilinniartitsinermut ilaatinnissaa - illuanullu. Pingaartinneqarpoq ilinniartitsissummi 

sammisassat ataqatigiissutut misigineqarnissaat. Teoretiskimik-misissueqqissaartumik 

ilinniartitsinermi ilinniartitsissummi oqaatsit oqariaatsillu allat suliamik ingerlatsinermi 

atorneqartussat ilaatinneqassapput. Tamatumunnga atatillugu tigussaasunik 

misilittagaqartoqalissaaq, misissueqqissaarluni suliamut nuunneqarsinnaasunik. 

 

Ilinniartitsissummik ilinniartitseriaatsimut ilaavoq, maluginiakkatigut misilittagarilikkat 

aamma teoriit tunngavigalugit ilinniarneq paarlakaanneqassapput, taamaalillunilu 

ilinniartitsineq aaqqissuuneqassalluni teoretiskimik-misissueqqissaarnermik sulineq aamma 

tigussaasumik-pilersitsilluni suliaqarneq naligiimmik atorneqartussanngorlugit. 

 

4.2 Suleriaatsit 

Tusagassiuutinik suliaqarfik nunarsuaq avatangiiserisaq suleqatigalugu kalaallit kulturiannik 

aallaaveqarpoq. Tamanna isumaqarpoq ilinniartut ilinniartitsissut aqqutigalugu paasissagaat, 

Kalaallit Nunaanni inuiaqatigiinni nunami namminermi nunarsuarlu tamakkerlugu 

inuiaqatigiinnut tusagassiuutit qanoq sunneqatigiittarnersut. 

 

Ilinniartut nalilersuinermi, nutaaliornermi, attaveqaqatigiinnermi inuillu akornanni 

attaveqaqatigiitarneranni piginnaasaat ineriartortinniarlugit ilinniartitseriaatsit assigiinngitsut 

atorneqarneqassapput tassa suliniutinik suleqatigiilluni suliaqarnermiit klassimi 

ilinniartitsinermut. 

 

Atuagarsorluni-nalilersuilluni sulinermi filiminik tv-milu takusassianik takutsineq 

tunngavineqassapput. Aallartinnermi ilinniartitsisup ilitsersuineratigut ilinniartitsissummi 

taaguutinik suleriaatsinillu ilinniartut paasisamasaqartilerniarlugit issuaanerit aamma shot-to-

shot-imik nalilerusinerit suliarineqassapput. Tamassuma kingorna isiginnaartitsinerit 

immikkoortui pisulluunnit ataasiakkaat qanimut nalilersorneqassapput, tassani ilinniartut 

nalilersuinermi peqataajartuaartinneqassallutik. Kingusinnerusukkut nalilersueriaatsit 

suleriaatsillu ajornakusoornerit ilinniartut nammineerlutik tapiissutaat pingaartillugit 

takusassiat ilivitsut suliarineqassapput. Suliaqarluni sulinerit suleqatigiiaartitsilluni 

suliniutiniullu suliaqarnertut ingerlanneqassapput, aammalu ilinniartitsisup ilitsersuineratigut 

takusassianik ajornanngitsunik naatsunik sungiusarnernik aallarniisoqassalluni. Tamassuma 

kingorna sungiusaatit takinerulaartut suliarineqassapput, tassani ilinniartut ingerlatsinerup 

ilaani annertumi akisussaajartortinneqassallutik. Takusissiat nammineerliuni 

suliaqartoqartalertassaaq, tassani ilinniartitsisoq ilitsuersuisuussalluni siunnersuisuussallunilu. 

 

Ilinniartut assigiinngiiarnerat, taakku ilikkariaasiat pisariaqartitaallu isiginiarneqassapput. 

Ilinniartut ilinniartitsissummi oqaatsinik siullugu oqaasillit aappaattullu oqaasit 

isiginiarneqassapput. 

 

4.3 It 

Ilinniartitsissutini tusagassiutileriffiusuni digitalimik piginnaasaqarnissaq qitiulluinnarpoq, 

ilinniartitsissutip teoretiskiusunut misissueqqissaarnernullu kiisalu tigussaasunut 

sammisortaani. Ilinniartitsissut digitaliusumik pilersitsinermi pilersitsereernerullu kingorna 

atortut atornissaannik ilisimasaqalersitsissaaq, aammali platformit assigiinngitsut atorlugit 

akimorlugillu attaveqaqatigiinnermut periarfissanik ilikkagassaallutik.  

Ilinniartitsissummi aammattaaq isiginiarneqassapput tusagassiuuteqarnermi 

pissuserissaarnikkut tunngaviusumillu piginnittussaatitaanermut tunngatillugu apeqqutit, 

filmiliat atornerinut suliarinerinullu tunngassuteqartut kiisalu tusagassiuuteqarnermik 

allanngorneri digitaliusumik tusagassiuuteqarnernikut kulturip nassatarisai. Taamaalilluni 

digitalimik piginnaasat tusagassiuteqarnermik ilinniartitsissutinut atatillugu tassaapput, 

ilinniartut digitaliusumik kulturimi periarfissanik killigisaanillu nalaataqartarnerminni, 

apersuusersuisumik ilisimasaqassusiannik inerisaanerit. 

 

4.4 Ilinniartitsissummi oqaatsit 

Ilinniartitsineq imatut aaqqissuunneqassaaq ilinniartut ilinniartitsissumi oqaatsinik aammalu 

ilinniartitsissummi oqariaatsinik paasinnittarnerat atuisarnerallu aaqqissuussamik 

ineriartortinneqarluni. Ilinniartitsineq imatut aaqqissuunneqassaaq ilinniartitsissutit siulianni 

oqaatsinik oqariaatsinillu ilinniartut piffissap ingerlanerani 

paasinnilluarsinnaatikkiartortillugit atuisinnaalluartikkiartortillugillu. 

4.5 Ilinniartitsissutinut allanut atassuteqartitsineq 

Taamaaliortoqarsinnaatillugu ilinniartitsissutit ilinniartitsissutillu immikkoortui allat 

suleqatigiissutiginneqassapput. Taamaaliornikkut ilinniartut tusagassiuutilerinermik 

ilinniartitsissummillu assigiinngitsorpassuarnik imalimmik paasinninnerat 

annertusarneqassaaq, taassani oqaluttuarisaanermi, kulturimi, inuiaqatigiinni 

kusarnartuliornermilu pissutsit ilanngunneqassallutik. 

 

5. Nalilersuineq 

5.1 Ingerlaavartumik nalilersuisarneq 

Ilinniartut killiffiannik ilinniartitsinermillu ingerlaavartumik nalilersuinermi ilikkagassatut 

siunertat tunngaviupput.  

 

Ilinniartut teoriinik misissueqqissaarnermillu kiisalu tigussaasunik suliaqarnerminni 

ilisimasaat pisinnaasaallu ingerlaavartumik nalilersorneqassapput. Naliliineq siumut 

sammisuussaaq, erseqqissumillu imarissallugit qanoq iliorluni 

pitsaanngorsaasoqarsinnaanersoq, taamaalillunilu naliliineq ilinniartup ilisimasassatigut 

ineriartornermi eqqarsaatiginissaanut peqataassalluni. 

 

Tigussaasunik suliaqarluni ingerlatsinerit naggaserneqassapput suliat holdimut/klassimut 

ataatsimoorluni takutinneqarnerannik. Tamatuma kingorna suliat nalilerneqassapput, gruppit 

ataasiakkaat ilinniartullu ataatsimoorlutik peqataaffigisaannik. Soraarummeernermi sulianut 

atatillugu ilinniartitsisup ataatsimoorluni takutitsinissaq aaqqissuutissavaa, kisiannili suliat 

nalilernerannut karakteerilernerannullu peqataassanani. 

 

5.2 Misilitseriaatsit 

Oqaluttariarsorluni misitsittoqassaaq taannalu immikkoortunik marlunnik imaqarpoq 

tulleriillugit ingerlanneqartussat. 

 

Immikkoortumi siulleq suleqatigiilluni soraarummeerneruvoq, suleqatigiit tusagassiuutinut 

takusassiaat kingulleq, takuuk immikkoortoq 4.2, tunngavigineqassaq. Soraarummeersitsineq 

saqqummiinermik aallaqqaaserneqassaaq, tassani soraarummeertup takusassiami 

immikkoortut pingaarnerit nassuiassallugit oqallisigissallugillu, tulliullugulu 

soraarummeertup takusassiaa pillugu soraarummeertup soraarummeertitsisullu akornanni 

itisiliilluni oqaloqatigiittoqassalluni. 

 

Nalileeqataasoq oqaloqatigiinnermut peqataasassaaq suleqatigiit saqqummiussaannut, 

sulinerminni ingerlatsisimanerannut suliaannullu tunngasunik aperisarluni. 

Soraarummeernissamut suliaq misilitsinnissaq sioqqullugu nalileeqataasussamut 

nassiunneqassaaq. Misilitsinnerup immikkoortua taanna sioqqullugu soraarummeersitsisoq 

nalileeqataasussarlu soraarummeernissamut suliap ilusaa, suleriaaseq saaffigisaalu pillugit 

oqaloqatigiissapput. 

Soraarummeertumut ataatsimut minutsit 10-t immikkoortinneqassapput, taamaattoq 

suleqatigiinnut ataatsinut annerpaamik minutsit 40-t.  

 

Misilitsinnerup immikkoortuanut tassunga piareersarnissamut piffisaliisoqassanngilaq, 

taamaammat pingaartuuvoq ilinniartunut erseqqissassallugu saqqummiussassatik 

takkutinnginnerminnili piareersareersimassagaat. 

 

Immikkoortup aappaa tassaavoq teoretiskimik-misissueqqissaarnikkut ilikkagassatut 

anguniakkanik ataasiakkaarluni misilitsinneq, takuuk immikkoortoq 3.1 Misilitsinnermut 

tunngaviussaaq filmimit imaluunniit TV-kut aallakaatitassiamit issuagaq siusinnerusukkut 

misissorsimanngisaq. Issuagaq soraarummeerutissaq arlalinnik immikkoortortaqarsinnaavoq. 

Issuagaq annerpaamik minutsinik 7-nik sivisussuseqassaaq, aammalu filmimut tv-milu 

tusagassiaq pillugu ilinniartitsinermi teoretiskimik. misissueqqissaarnermik immikkoortumi 

suliamut atassuteqassalluni. Issuagaq malitseqartinneqassaaq tunngavigisanik pisariaqartunik 

immaqalu najoqqutassiilluni apeqqutinik imaqassaaq.  

 

Misilitsinnermi ataasiakkaarluni immikkoortumi tassani piareersarnissamut piffissaliussaq 30 

minutsit missaannissaaq, soraarummeernerlu soraarummeertumut ataatsimut minutsit 30-t 

missaannik sivisussuseqassalluni. 

 

Issuakkat soraarummeerutissat aamma arki tunngavigisanik imalik kiisalu apeqqutit 

misilitsinnissaq sioqqullugu nalileeqataasussamut nassiunneqassapput. 

 

5.3 Nalilersuinermi tunngaviit 

Nalilersuinermi soraarummeertup ilinniartitsissummi anguniakkanik qanoq annertutigisumik 

angusinera tunngavigalugu nalilersuisoqassaaq.  

 

Misilitsinerup immikkoortuani siullermi nalilersiunermi uku pingaartinneqassapput: 

a) soraarummeertup takusassiami immikkoortunik pingaarnernik nassuiaasinnaassusia, 

b) assitaasa nipaatalu ilusilersornerat, 

c) takusassiap siunertaata, imarisaata, isikkulersornerata anguniakkallu imminnut 

atanerat, 

d) filmimi oqaatsinik sunniutaasunik toqqaanermik tunngavilersuisunnaassuseq aamma 

e) nammineq takusassiamik takusassiamillu suliaqarnerminik nalilersuilluni-

qisuariaateqarluni isummersinnaassuseq. 

 

Misilitsinnerup aappaanik nalilersuinermi soraarummeertup ukunninga piginnaasai 

nalilersuinermi pingaartinneqassapput: 

  



 

 

 

 

 

316/452 

a) soraarummeertup issuakkami suliassamiittumi immikkoortuni pingaarutilinnik 

saqqummiisinnaassusia 

b) filmimi oqaatsinik sunniutaasunik tunngavilersuisuneq, 

c) pissangartuliornermi ajornanngitsumi takutsitseriaatsimilu pissutsinik nassuiaaneq 

aamma 

d) issuakkamik ilinniarsimasanut atassuteqartitsineq.  

 

Misilitsinnerup immikkoortuani siullermi aappaanilu ataatsimut nalilersuineq tunngavigalugu 

karakteriliisoqassaaq. 

  


